
Mae gwrthdaro yn gyffredin
· Mae gwrthdaro yn digwydd ar bob lefel cymdeithasol; o wrthdaro rhwng cyfoedion mewn ysgol i wrthdaro rhyngwladol ar ffurf rhyfeloedd. 
· Gan amlaf mae mwy nac un achos i wrthdaro, ac mae’n effeithio ar lawer o bobl mewn gwahanol ffyrdd.

· Yn arferol mae pris uchel i’w dalu am wrthdaro – boed wrth gynyddu atgasedd, difetha’r amgylchfyd, cynyddu tlodi neu golli bywydau. Mae canlyniadau i bob gwrthdaro (Gal.6:7).
Gwrthdaro lleol 

·  Yn ein cartrefi, ysgolion, llefydd gwaith ac ar ein strydoedd profir gwrthdaro yn aml.  Gall fod yn wrthdaro llafar (sy’n gallu bod yn niweidiol dros ben) neu gorfforol.  Mae tor-priodas, bwlio ac ymddygiad gwrth-gymdeithasol i gyd yn wahanol fathau o wrthdaro.

Gwrthdaro rhyngwladol

·  Gan amlaf rhwng y bobl agosaf yn ddaearyddol mae’r gwrthdaro gwaethaf yn digwydd. Roedd angen adeiladu Wal Hadrian i gadw’r Pictiaid oddi wrth y Rhufeiniaid a Chlawdd Offa i wahanu’r Sacsoniaid oddi wrth y Cymry.  Adeiladwyd waliau ym Merlin, Belfast ac Israel i wahanu ochrau mewn gwrthdaro. Lladdwyd dros filiwn o bobl yn y gwrthdaro rhwng Burundi a Rwanda(1993-2000); rhwng Iran ac Iraq (1980-88) a rhwng Rwsia ac Afghanistan (1979-88).*
· Mae dros 40 o ardaloedd yn y byd sydd ar hyn o bryd mewn gwrthdaro o ryw fath dros dir.  Mae’r ffraeo dros Cashmir rhwng India a Phacistan â’r potensial i gynyddu i fod yn frwydr niwclear.
· Mae gwrthdaro yn aml yn lledaenu a chynyddu oherwydd ystyfnigrwydd pobl, a’u diffyg awydd i gymodi. Dechreuodd y Rhyfel Byd Cyntaf fel anghytundeb rhwng Awstro-Hwngari a Serbia a chynyddodd i fod yn rhyfel gwaedlyd lle collwyd dros 8.5 miliwn o fywydau.
Achosion gwrthdaro

· O safbwynt Cristnogol credir mai pechod (drygioni) pobl sy’n gyfrifol am wrthdaro (Rhuf.3:23).  Oherwydd natur pobl, nid oes modd osgoi gwrthdaro. Gwelwn hyn wrth ddarllen y cyfeirnod allweddol uchod.
· O fewn pob unigolyn mae’r gallu i genfigennu, i gasáu, i fod yn hunanol a chwerw. Boed yn ymladd dros gêm yn y tŷ neu daro unigolyn mewn tymer, o’r un gwraidd y daw’r drwg. Mae’r gallu gan bob un ohonom i ladd: rhaid dewis peidio.

· Nid o Dduw y daw rhyfel. Duw cariad yw, sy’n dymuno i bobl fyw yn heddychlon â’i gilydd; anogir Cristnogion i garu eu gelynion (Luc 6:27).
· Ond, er bod Cristnogion i wneud eu gorau i fyw mewn heddwch â phawb nid yw pobl eraill bob amser yn gwneud hyn yn bosib (Rhuf.12:18). Mae Duw wedi gosod awdurdodau a llywodraethau ar wledydd. Felly er y dylai Cristion unigol oddef cam heb ymateb â thrais na chasineb, rhaid cosbi drwgweithredwyr.
Testunau Trafod
1. Beth yw eich barn am y cyfeirnod allweddol?

2. Beth yw achos y gwrthdaro amlaf yn eich bywyd? Pam?
3. Mae creu gwrthdaro yn hawdd. Mae ei ddiffodd yn anoddach. Trafodwch sut mae  gwrthdaro yn cychwyn yn eich ysgol/ardal. Beth allai ddigwydd? A fyddai’n bosib ei ddiffodd?
Gwrthdaro


Y Fframwaith Cristnogol


Cyfeirnod allweddol : ‘Beth sy'n gyfrifol am yr holl frwydro a'r gwrthdaro sy'n eich plith chi? Onid yr ymdrech barhaus i fodloni’r hunan ydy’r drwg?  Dych chi eisiau rhywbeth ond yn methu ei gael. Mae'r ysfa yn gwneud i chi fod yn barod i ladd. Dych chi eisiau pethau ac yn methu cael gafael ynddyn nhw, felly dych chi’n ffraeo ac yn ymladd.’ (Iago 4:1-2)

Noddwyd gan Ebeneser, Caerdydd (Cynllun Agape)

